
Oddagrein

Tey túsundtals fólkini, sum 
koyra eftir Hvítanesvegnum 
í Havn, skuldu í morgun 
merkja, at síðsti skúladagur 
var í Hoydølum.

Av onkrari løgnari orsøk 
halda studentaskúlanæming­
ar tað vera í ordan at órógva 
ferðsluna so nógv hendan 
dagin – í teirra ovfarakæti – at 
køin í morgun var heilt niðan 
á Sund.

Rektarin í Hoydølum hev­
ur fyrr víst vøddar við at burt­
urvísa næming, sum parkerar 
ólógliga, men ólátaða atburð­
in hjá næmingunum síðsta 
skúladag á hvørjum ári fær 
hann heldur ikki bilbukt við.

Eftir øllum at døma  
hevur løgreglan heldur ikki 
trupulleikar við slíkum 
atburði, tí bara tveir løgreglu­
menn vórðu sendir á staðið – 

men tað gjørdi hvørki til ella 
frá, og teir vóru meira til grin 
enn til nyttu.

Løgmaður hevur fyri at sláa tað upp 
í glens, tá fólk finnast at honum og 
stýri hansara. Hann kallar tað »út­
spillingarherferðir«, og at fólk »for­
fylgja honum«, tá tey siga sína hjart­
ans hugsan.

Men eisini fólk í samgonguni finn­
ast at. Ein teirra er Jenis av Rana, sum 
sigur seg ikki hava hjarta til politikk­
in hjá løgmanni. Kortini klárar onk­
ur í samgonguni at »lumpa« Jenis, 
sum hann sjálvur kallar tað. Fyri 
góðum mánaði síðani gav Jenis fíggj­
arnevndini ein mánað at fáa sosiala 
elementið innaftur í politikkin.

Men í staðin fyri at geva eftir fyri 
Jenisi, so valdu samgonguumboðini 
als ikki at viðgera innihaldið í fíggj­
arlógarkarmunum, og tískil verður 

pínan útsett, og Jenis av Rana hongur 
við.

Tá útvarpsmaðurin fyrrakvøldið 
spurdi Jenis um trúvirði – um inte­
gritet, svaraði hann, at hann helt seg 
hava trúvirði – tað kundi hann best 
meta um, tí hann kendi bakgrund­
ina.

Men tað er ikki altíð so, at tú sjálv­
ur kanst definera tín integritet. Inte­
gritetur hevur eisini nakað at gera 
við kensluna av erligheit og sann­
leiksvirði í mun til, hvussu tú handl­
ar. Tað mótsætta av integriteti – ella 
trúvirði er hykl. Livir tú ikki upp til 
tey virði, tú hevur sett tær – og sum 
í hesum føri veljarin eisini metir sum 
støðið, so er so skjótt, at integritetur­
in vendir til hykl. 

Og tá tú gert teg til sjálvútnevnd­
an verja hjá teimum á niðastu rók­
unum – men í verki fremur ein poli­
tikk, sum tekur frá teimum á niðastu 
rókunum og gevur teimum á ovastu 
rókunum, so kann trúvirði skjótt 
venda til hykl.

Tá tú »over night« kanst geva rík­
um fleiri túsund krónur í skattalætta, 
sum tey fátæku skulu gjalda – og tá 
tú samstundis atkvøður ímóti at 
taka himmalrópandi serrættindi frá 
tær sjálvum og hinum politikaru­
num – vit hugsa um eitt nú tær 13.500 
skattafríu koyripengarnar, sum poli­
tikarar fáa og feitu pensjónina, sum 
ikki verður skattað við inngjaldi, so 
er so skjótt, at integritetur og trúvirði 
vendir til hykl.

Tá tú kanst broyta fíggjarliga 
grundarlagið hjá øllum føroyingum 
so nógv, sum samgongan ger og hev­
ur í hyggju at gera, so kanst tú eisini 

í eini handavend avtaka beinleiðis 
kraddarakend serrættindi hjá pol­
itikarum. Tað hevur sera nógv við 
trúvirði at gera.

Tá samgongan 30. mars kunnger, 
at pensjónsaldurin hækkar 1. januar 
2013 við í minsta lagi einum ári – og at 
eingin nú vil kennast við hesa útsøgn, 
so sigur tað eisini nakað um samlaða 
trúvirði hjá samgonguni.

Tað plagar at vera Fólkaflokkurin, 
sum slær tónan ann. Spurningurin er 
so, um tann flokkurin umboðar trú­
virðið, meðan hinir umboða hyklið?

Tað plagar at vera Fólka­
flokkurin sum slær tónan ann

Tað er ikki hissini heilsan, 
sum Teitur Vágadal, val­
evni Sjálvstýrisfloksins 
til seinastu fólkatings- og 
løgtingsval, gevur floksfor­
manni sínum í skrivi, hann 
hevur sent miðlunum:

» – Vil bera ein síðstu 
heilsan til Jenis av Rana, og 
mín egna flokk, Sjálvstýris­
flokkin: 

Tykkara andstyggiligu 
dupultmoralsku hyklarar. 

Jenis av Rana hevur 
spýtt í gronina á sínum 
egnu veljarum. Kári 

P. Højgaard hevur selt tí 
sosial-liberalu hugsjónina 
fyri sín egna maga og pen­
sjón. Høvdu hesir menn ver­
ið menn, so høvdu teir lisið 
skriftina á vegginum og lat­
ið betur (konu)fólk komið 
til. Eg fái ikki definerað ta 
politisku støðuna annað 
enn:

Fy for den lede!«

Øll viðmerkingin hjá Teiti Vágadal 

kann lesast undir »viðmerkingar« á 

www.sosialurin.fo

»Andstyggiligir 
dupultmoralskir 
hyklarar«

